
முப்பத்தி எட்டாம் அத்தியாயம்

வகுப்பு வாதம் ; உண்ணாவிரதம்!

மூன்றாவது வட்டமேஜை மகாநாடு லண்டன் மாநகரிலே கூடியது. பிரிட்டிஷ் அரசாங்கம் தனது செல்லப் பிள்ளைகள் எல்லோரையும் அழைத்துக் கொண்டு சென்றது. செலவு எவருடையது ? இந்திய அரசாங்கத்துடையது. யார் அப்பன் வீட்டுப் பணம் ? இந்திய மக்களின் வரிப்பணம்,

வட்ட மேஜை மகாநாட்டிலே வகுப்பு வாத வாந்தி எடுத்தார்கள். செல்லப் பிள்ளைகள். 1932-ஆம் ஆண்டு ஆகஸ்டு மாதம் 17-ந் தேதி பிரிட்டிஷ் பிரதம மந்திரி ராம்சே மாக்டனால்டு என்ன செய்தார் ?

வகுப்புத் தீர்ப்பு என்ற சதித் திட்டத்தை வெளியிட்டார். அப்போது மகாத்மா காந்தி எரவாடா சிறையிலே இருந்தார். மாக்டனால்டு தீர்ப்பு கண்டு மனங் கொதித்தார். உடனே ஒரு கடிதம் பிரிட்டிஷ் பிரதம மந்திரிக்கு எழுதினார்.

என்ன கடிதம் ?

'வகுப்புத் தீர்ப்பு அநியாயமானது. அதை உடனே

வாபஸ் பெற வேண்டும். இன்றேல் சாகும்வரை உண்ணா விரதம் இருப்பேன்."

இது தான் கடிதம். கடிதம் கண்டார் மாக்டனால்டு, பதிலும் எழுதினார்.

‘சாகும் வரை உண்ணாவிரதம் இருக்க எண்ணியுள்ள செய்தி கேட்டு வருந்துகிறேன். பிரிட்டிஷ் அரசாங்கம் தனது முடிவை மாற்றல் இயலாது." இதுவே பதில்.

